
Prakata

Bismillahirrahmanirrahim.

Alhamdulillah, segala puji bagi Allah dan setinggi-tinggi kesyukuran 
ke hadrat Allah SWT dan selawat serta salam buat junjungan besar Nabi 
Muhammad SAW serta para sahabat baginda. Dengan izin-Nya, buku 
Peradaban Islam Merentasi Disiplin Ilmu telah berjaya diterbitkan. Buku 
ini adalah terhasil daripada Seminar Serantau Peradaban Islam yang telah 
dianjurkan pada 27 dan 28 Julai 2022 yang dianjurkan oleh Institut Islam 
Hadhari, Universiti Kebangsaan Malaysia. Penerbitan buku ini adalah 
salah satu usaha dalam menyepadukan pelbagai disiplin ilmu dengan 
isu-isu terkini dalam bidang  kesihatan, sains, alam sekitar, pengurusan, 
sosiobudaya dan pendidikan bagi membangunkan peradaban Islam yang 
berdaya saing dalam mencapai agenda masyarakat Madani. 

Dalam sebuah perjalanan menuju keunggulan peradaban, 
kita seharusnya tidak terbatas pada satu bidang saja. Islam sangat 
mementingkan kesemua aspek kehidupan termasuklah aspek kesihatan 
sama ada dari aspek fizikal, mental atau rohani. Pemakanan memainkan 
peranan penting dalam membentuk kesihatan, akhlak dan tingkah laku 
seseorang. Makanan yang halal lagi baik akan memberi kesan positif 
terhadap aspek jasmani dan rohani. Sebaliknya, makanan yang haram 
memberi kesan negatif kepada aspek fizikal, emosi, spiritual dan akhlak 
manusia. Kesihatan rohani juga mempengaruhi kesihatan mental dan perlu 
diberi perhatian. Bantuan awal kepada individu yang mempunyai masalah 
kesihatan mental memudahkan rawatan diberikan dan mencegah kepada 
tahap yang semakin parah. Selain itu, dalam meningkatkan kualiti hidup, 
dorongan daripada masyarakat kepada individu dalam komuniti perlulah 
dipergiat demi membanteras masalah kesihatan mental ini berlarutan 
selain pematuhan terhadap undang-undang di Malaysia. 

Perkembangan sains dan teknologi dapat menyelesaikan banyak 
masalah untuk kemaslahatan ummah. Pembangunan dalam aspek  
astronomi dan pertanian mempengaruhi kehidupan masyarakat Islam 
sehingga kini. Namun, isu kerosakan alam sekitar terutamanya isu 
perubahan iklim adalah isu global yang harus ditangani oleh umat Islam. 

Dalam menangani kesan perubahan iklim, peranan sebagai khalifah 
perlu ditonjolkan melalui tingkah laku mitigasi terhadap perubahan 
iklim. Kesepaduan nilai-nilai dalam pembelajaran adalah penting bagi 
menyediakan pelajar dengan kompetensi global dalam menangani isu 
perubahan iklim, Selain daripada itu, institusi keagamaan terutamanya 
masjid juga perlu memainkan peranan penting dalam usaha mitigasi 
perubahan iklim melalui agenda masjid hijau. Isu pengurusan sisa 
makanan juga perlu diberi perhatian kerana ia menyumbang kepada isu 
perubahan iklim.

Islam juga mementingkan pengurusan dalam organisasi yang 
berlandaskan kepada etika terutamanya konsep Syura. Aduan awam 
yang diterima oleh organisasi perlu dibincang dan diambil tindakan 
yang sewajarnya bagi memberikan perkhidmatan yang berkualiti 
kepada pelanggan. Aduan awam dapat menjadikan penjawat awam 
melakukan kerja yang diberikan dengan lebih amanah, bertanggungjawab 
serta menghasilkan perkhidmatan yang lebih bermutu dan berkualiti. 
Keselamatan jalan raya juga perlu dititikberatkan oleh masyarakat. 
Sehingga kini, rangka kerja yang komprehensif bagi mengkaji  
keselamatan jalan raya menurut perspektif Islam masih belum dimajukan. 
Justeru, buku ini juga membincangkan rangka kerja penyelidikan jalan 
raya menurut perspektif Islam mengikut model struktur organisasi Institut 
Penyelidikan Keselamatan Jalan Raya Malaysia (MIROS) yang terdiri 
dari pusat penyelidikan perubahan tingkah laku manusia, keselamatan 
kenderaan dan keselamatan jalan raya agar pemantauan terhadap 
keselamatan jalan raya yang lebih komprehensif. 

Kesejahteraan masyarakat memainkan peranan penting dalam 
pembangunan peradaban Islam. Falsafah sejahtera merupakan falsafah 
hidup yang boleh menyeimbangkan manusia, sesuai dengan tujuan 
syariat atau undang-undang iaitu daripada aspek maqasid syariah yang 
ada dalam Islam. Syariat juga perlu ditekankan dalam kehidupan Muslim 
termasuklah dalam elemen drama televisyen. Ini disebabkan drama-
drama televisyen yang ditonton oleh masyarakat dapat mempengaruhi 
tingkah laku penonton. Justeru, drama Islamik memainkan peranan dalam 
mencerminkan cara hidup sebagai Muslim dan memberi pendidikan 
terutamanya daripada aspek komunikasi. Drama perlu dipantau agar  
selari dengan nilai Islam dan mengangkat unsur dakwah yang mematuhi 
syariat, akidah dan akhlak. 



Prakata / 13

Pendidikan diperolehi daripada pelbagai sumber sama ada secara 
formal dan informal. Pendidikan secara informal iaitu melalui khutbah 
Jumaat memainkan peranan dalam memberi pengajaran kepada 
masyarakat. Selain itu, media sosial juga memberikan pendidikan kepada 
masyarakat. Namun, media sosial turut menyumbang ke arah kesan  
negatif jika digunakan secara salah dan tidak santun ketika berbahasa. 
Ini kerana penggunaan bahasa dalam media sosial mempengaruhi akhlak 
daripada aspek komunikasi terutamanya kepada golongan remaja. 

Secara keseluruhan, buku ini mengajak pembaca untuk memahami 
pentingnya menjaga keseimbangan antara ilmu dan konteks zaman. Buku  
ini membahas isu-isu kontemporari yang relevan dengan peradaban 
Islam dan memaparkan perspektif Islam yang inklusif, progresif serta 
berlandaskan kebenaran Al-Qur'an dan Hadis. Bab-bab dalam buku 
ini juga terhasil daripada geran penyelidikan RH-2023-002, Skim  
Geran Penyelidikan Fundamental (FRGS), Kementerian Pengajian  
Tinggi (FRGS/1/2018/SSI03/UM/02/08, FRGS/1/2022/SSI03/UKM/03/2 
dan FRGS/1/2021/SSI0/UPM/02/1), GGPM-2021-041, DPB-2021-229,  
Skim Geran Penyelidikan Transdisiplinari (TRGS), Kementerian 
Pengajian Tinggi (TRGS/1/2019/UKM/01/3/4) dan Geran Institut 
Penyelidikan Keselamatan Jalan Raya Malaysia (MIROS). Penerbitan 
buku ini juga dibiayai oleh dana IHD1, Institut Islam Hadhari, UKM. 
Perkongsian daripada buku ini diharapkan dapat menjadi rujukan 
kepada pembaca dalam memahami isu-isu dalam Peradaban Islam yang 
merangkumi kesihatan, sains, alam sekitar, pengurusan, sosiobudaya 
dan pendidikan. Akhir kata, saya ingin merakamkan setinggi-tinggi 
penghargaan kepada semua pengarang dan individu yang terlibat 
secara langsung dan tidak langsung dalam penerbitan buku ini. Semoga 
usaha kita semua diredai oleh Allah dan akan meninggalkan ilmu yang  
bermanfaat untuk bekalan di akhirat kelak. 

Sekian, terima kasih.

Norshariani Abd Rahman
Farah Ayuni Mohd Hatta
Zubaidah Mohamad Nasir


